Коми Республикаын дасьтісны Embraer ERJ 145 сынӧд судноясӧн лэбалӧм вылӧ лётнӧй составлысь медводдза группаяс

Колана нога дасьтысьӧмсӧ помалісны пилотъяслӧн да бортпроводникъяслӧн медводдза группаяс. Матысса кадӧ, английскӧй кыв экзамен сдайтӧм бӧрын, велӧдчыны Цюрихын (Швейцария) босьтчас специалистъяслӧн мӧд группа. Таысь кындзи, Сыктывкарын кӧч тӧлысь 1 лунсянь заводитісны дасьтыны татшӧм маркаа самолётъяс могмӧдӧм кузя инженерно-техническӧй персоналӧс. 

«Дінмупытшса авиация ловзьӧдӧмын миян медводдза воськолӧн вӧлі L-410 выль нёль самолёт ньӧбӧм, кодъяс сетісны позянлун лӧсьӧдны зумыд авиа йитӧд республикалӧн дас муниципалитеткӧд.   Сэк жӧ ми зілим восьтыны рейсъяссӧ республикалӧн юркар да мукӧд дінмуса каръяс костын медся колана туйвизьяс серти. Талун Сыктывкарсянь рейсъясыс эмӧсь Казаньӧ, Перымӧ, Челябинскӧ да Улыс  Новгородӧ. Дінмуса авиапарк сӧвмӧдан мӧд воськолӧн лои Embraer компанияса шӧр магистральнӧй самолётъяс ньӧбӧм, кодъяс вежасны ылі туйвизьяссӧ кыдзи республика пытшкын, сідзи и сы сайын.  Тайӧ сынӧд суднояслысь параметръяссӧ арталӧма ветлысь-мунысьяслысь лэбалан мындасӧ  тӧд вылӧ босьтӧмӧн да матысса вояс вылӧ лоны вермана вежсьӧмъяс тӧд вылӧ босьтӧмӧн.  Ставтор серти миянлысь зільӧмсӧ веськӧдӧма сы вылӧ, медым республикаса олысьяслӧн вӧлі позянлун ӧдйӧ да лӧсьыда воӧдчыны транспортӧн», - гӧгӧрвоӧдіс Коми Республикаса юрнуӧдысь  Вячеслав Гайзер.

Ӧні Португалияын водзӧ дасьтӧны  ERJ145LR шӧр магистральнӧй самолётъяс, кодъясӧс лӧсьӧдӧны Коми Республика да Россияса мукӧд дінму костын авиа йитӧд паськӧдӧм могысь.  Колана  ног  техническӧя могмӧдӧм да авиаперевозчик -  «Комиавиатранс» компаниялӧн рӧмъясӧ планеръясӧс краситӧм бӧрын самолётъяссӧ ваясны Сыктывкарса аэропортӧ.

Канмулӧн отсӧг тшӧт весьтӧ ставсӧ ньӧбӧма 6 самолёт. Медводдза кык бортыс воасны 2014 во помӧдз. 

***ERJ 145 - шӧр магистральнӧй  реактивнӧй самолёт, кытчӧ тӧрӧ 50 ветлысь-мунысь. 

Крейсерскӧй ӧдыс - 830 км/час, лэбан ылнаыс - 2500-2700 км.

Дінму пытшкын  Сыктывкарсянь L-410 лэбалӧ республикаса ӧкмыс оланінӧ: Ухтаӧ, Воркутаӧ, Усинскӧ, Печораӧ, Чилимдінӧ, Вуктылӧ, Интаӧ, Косланӧ да Мылдінӧ. 
